
Zuoz: Otas investiziuns, impostas as ozan per 15% 
 
Il cussagl cumünel da Zuoz ho preschanto a la radunanza cumünela dals 17 
december 2025 ün preventiv egualiso cun ün pitschen deficit. Dasper sun 
planisedas investiziuns ill’otezza da net arduond CHF 10.5 milliuns. Per 
refinanzier quistas investiziuns ho il cussagl cumünel dumando dad augmanter il 
pè d’impostas sün 80%. 
 
66 votantas e votants haun visito la radunanza cumünela dal preventiv. Il quint dal 
preventiv 2026 prevezza sortidas ed entredgias dad arduond CHF 12.0 milliuns cun ün 
pitschen deficit da CHF 23‘906. Tar las investiziuns sun resguardos progets chi sun già in 
cuorsa, già aderieus u propi necessaris. Tenor plan da finanzas dal 2026 fin 2031 as ho 
spusto divers progets sün pü tard. La radunanza cumünela ho aderieu al preventiv 2026 
cun granda magiurited. 
 
Las investiziuns da CHF 10.5 milliuns per l’an 2026, il chapitel ester chi crescha, ma eir las 
impostas chantunelas chi vo il seguond an in fila ingiò, haun ordino il cussagl cumünel da 
propuoner ün augmaint dal pè d’impostas cumünelas da 65% sün 80%. La radunanza 
cumünela ho aderieu cun granda magiurited a quista proposta. Üna cunter proposta our 
da la radunanza, dad augmanter las impostas cumünelas bè per 5%, ma dad uzer las 
impostas süls stabels per 0.5‰ sün 2.0‰, nun chatto üngün sustegn. 

